
ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ ᒥᓂᔅᑕᐃᑦ ᑲᒪᒋᔭᖃᕐᑐᑦ 
ᐊᕐᓇᐃᑦ ᑲᑎᒪᔨᖏᓐᓂᒃ ᑲᑎᒪᓚᐅᖅᑐᑦ ᓄᓇᕗᒻᒥ 

 
ᐃᖃᓗᐃᑦ, ᓄᓇᕗᑦ, ᔪᓚᐃ 11, 2007 - ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ ᒥᓂᔅᑕᐃᑦ 
ᑲᒪᒋᔭᖃᕐᑐᑦ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ ᑲᑎᒪᔨᖏᓐᓂᒃ ᐱᔭᕇᖅᓯᒪᓕᖅᑐᑦ 26-ᖓᓐᓂ ᐊᕐᕌᒍᑕᒫᖅᓯᐅᑎᖓᓂᒃ 
ᑲᑎᒪᓂᕆᓚᐅᖅᑕᖓᓂᒃ, ᐊᖏᖃᑎᒌᑦᑐᑎᒃ ᓴᖅᑭᔮᖅᑎᑦᓯᒍᒪᓪᓗᑎᒃ ᐊᕐᓇᐃᑦ ᑮᓇᐅᔭᓕᐅᕈᓐᓇᕐᓗᑎᒃ ᓇᒻᒥᓂᖅ 
ᒪᑭᑕᒍᓐᓇᕆᐊᖃᕐᓂᖏᓐᓂᒃ, ᐊᑦᑕᓇᖅᑐᒦᑦᑕᐃᓕᒋᐊᖃᕐᓂᖏᓐᓂᒃ ᓴᐳᔾᔭᐅᓯᒪᒋᐊᖃᕐᓂᖏᓐᓂᓪᓗ, 
ᐱᓕᕆᖃᑎᒌᒍᒪᓪᓗᑎᓪᓗ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᖃᓄᐃᓕᖓᓂᖏᓐᓂᒃ ᐃᓄᐃᑦ, ᐊᓪᓚᐃᑦ ᐊᓪᓚᖓᔪᐃᓪᓗ 
ᐊᕐᓇᐃᑦ ᑲᓇᑕᒥ. 
 
ᑲᑎᒪᑎᓪᓗᒋᑦ ᐃᒃᓯᕙᐅᑕᐅᖃᑎᒌᓚᐅᖅᑑᒃ ᒐᕙᒪᑐᖃᒃᑯᑦ ᒥᓂᔅᑕᖓᑦ ᑲᓇᑕᒥ ᐃᑦᑕᕐᓂᓴᓕᕆᔨᒃᑯᓐᓄᑦ ᐊᕐᓇᐃᓪᓗ 
ᐃᓕᓴᕆᔭᐅᓯᒪᓂᖏᓐᓄᑦ, ᐸᕗᓕ ᐅᑕ, ᐊᒻᒪᓗ ᓄᓇᕗᑦ ᒥᓂᔅᑕᖓᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᑲᒪᒋᔭᖃᕐᑐᓂᓗ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓂᒃ, ᓕᐅᓇ ᐊᒡᓗᒃᑲᖅ. 
 
ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥᓗ ᒥᓂᔅᑕᖏᑦ ᐊᑕᖏᖅᑐᑎᒃ ᓇᓗᓇᐃᖅᓯᓚᐅᖅᑐᑦ ᐃᑲᔪᖅᓱᐃᓂᕐᒥᓂᒃ 2007 
ᐃᖃᓗᓐᓂ ᓇᓗᓇᐃᖅᑕᐅᔪᖅ, ᓇᓗᓇᐃᖅᓯᕕᐅᓯᒪᓪᓗᓂ, “ᖃᐅᔨᓇᓕᕐᖓᑦ ᑐᐊᕕᕐᓇᖅᑐᒥᒃ 
ᐱᐅᓯᕚᓪᓕᖅᑕᐅᒋᐊᖃᓕᕐᓂᖏᑦ ᐃᓅᓯᖏᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᓂᕕᐊᖅᓯᐊᓪᓗ, ᒐᕙᒪᑐᖃᒃᑯᑦ, ᖃᓪᓗᓈᓂ 
ᐅᑭᐅᖅᑕᖅᑐᒥᓗ ᒥᓂᔅᑕᐃᑦ ᑲᒪᒋᔭᖃᕐᑐᑦ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓂᒃ ᐊᖏᖃᑎᒌᑦᑐᑦ ᓇᓗᓇᐃᖅᓯᒍᒪᓪᓗᑎᒃ 
ᐊᑦᓱᕉᑎᖃᕐᓂᐊᕐᓂᕋᕐᓗᑎᒃ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᐃᓅᓯᓕᕆᓂᕐᒧᑦ, ᐱᕙᓪᓕᐊᔪᓕᕆᓂᕐᒧᑦ 
ᐃᓕᖅᑯᓯᓕᕆᓂᒃᑯᓪᓗ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᐃᓄᐃᑦ, ᐊᓪᓚᖓᔪᐃᑦ ᐊᓪᓚᐃᓪᓗ ᐊᕐᓇᐃᑦ, ᑕᒪᒃᑮᓐᓂ ᓄᓇᓕᓐᓂ 
ᐊᓪᓚᓄᑦ ᓴᓂᕐᕙᖅᑕᐅᓯᒪᔪᓂ ᐊᓯᖏᓐᓂᓗ ᑲᓇᑕᒥ.” ᑕᒪᓐᓇ ᐊᑦᓱᕉᑎᖃᕐᓂᐊᕐᓂᕋᕈᑎᖓ ᐱᓕᕆᐊᖑᕙᓪᓕᐊᓂᐊᖅᑐᖅ 
ᖃᓄᐃᓕᐅᕆᐊᕈᑎᖃᖅᐸᓪᓗᑎᒃ ᐊᑐᓂᑦ ᒐᕙᒪᐃᑦ, ᐊᑐᓂᑦ ᐊᕕᑦᑐᖅᓯᒪᕕᖏᓐᓂ. 
 
ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥᓗ ᒥᓂᔅᑕᖏᑦ ᐅᖃᐅᓯᖃᓚᐅᖅᑐᑦ ᐱᖓᓱᓗᐊᓂᒃ ᓯᕗᓪᓕᐅᔾᔭᐅᖁᔭᒥᓂᒃ 
ᖃᓄᐃᓕᒋᐊᕈᑕᐅᖁᔭᒥᓂᒃ ᐃᑲᔪᖅᓱᖅᑕᐅᖁᓪᓗᒋᑦ ᑲᓇᑕᒥᐅᑕᐃᑦ ᐊᕐᓇᐃᑦ. ᑖᒃᑯᐊ ᓯᕗᓪᓕᐅᔾᔭᐅᖁᔭᖏᑦ ᐱᔾᔪᑎᓖᑦ 
ᐊᕐᓇᐃᑦ ᑮᓇᐅᔭᓕᐅᕈᓐᓇᓂᒃᑯᑦ ᓴᐳᑎᓯᒪᒍᓐᓇᖁᓪᓗᒋᑦ; ᐱᒻᒪᕆᐊᓂᖓ ᐃᑲᔪᖅᑐᖅᑕᐅᒋᐊᖃᕐᓂᖏᑦ 
ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᓯᕗᓕᖅᑎᐅᖃᑕᐅᔪᑦ; ᐊᒻᒪᓗ ᖃᓄᐃᑕᐃᖃᑦᑕᕐᓂᖏᑦ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ 
ᐃᖅᑲᖅᑐᐃᕕᒃᑯᑦ. ᒥᓂᔅᑕᐃᑦ ᐊᑦᓱᕉᑎᖃᕐᓂᐊᕐᓂᕋᖅᑐᑦ ᑲᑐᔾᔨᖃᑎᒌᖃᑦᑕᕈᒪᓪᓗᑎᒃ ᓯᕗᒧᒋᐊᕈᓐᓇᖅᓯᖁᓪᓗᒋᑦ 
ᐊᑑᑎᖃᑦᓯᐊᖅᑐᓂᒃ ᐊᓯᔾᔨᖅᐸᓪᓕᐊᒍᑕᐅᖁᓪᓗᒋᑦ ᐊᕐᓇᐃᑦ. 
 
ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥᓗ ᒥᓂᔅᑕᖏᑦ ᑲᒪᒋᔭᖃᕐᑐᑦ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ 
ᑐᙵᓱᑦᑎᑦᓯᔪᑦ ᐊᑐᓕᖁᔨᔾᔪᑎᓂᒃ ᖃᓄᐃᓕᒋᐊᕈᑕᐅᖁᔭᐅᔪᓂᒃ ᒐᕙᒪᐅᔪᓄᑦ ᐃᓚᐅᖃᑕᐅᓚᐅᖅᑐᓂᒃ 
ᒫᓐᓇᒫᖑᓚᐅᖅᑐᖅ ᑲᓇᑕᓕᒫᒥ ᓄᓇᖃᖅᑳᖅᑐᒥᓃᑦ ᐊᕐᓇᐃᑦ ᑲᑎᒪᕐᔪᐊᑎᓪᓗᒋᑦ ᓂᐅᕗᐊᓐᓛᓐᒥ ᓛᐸᑐᐊᒥᓗ. 
ᐊᔭᐅᖅᑐᐃᒋᐊᖅᑐᑦ ᐊᑦᓱᕉᑎᖃᖁᔨᓪᓗᑎᒃ ᖃᐅᔨᒐᓱᐊᖅᐸᓪᓗᑎᒃ ᑕᒪᒃᑯᓂᖓ ᐃᓱᒪᒋᔭᐅᓯᒪᔪᓂᒃ 
ᖃᓄᐃᓕᒋᐊᕈᑎᖃᕐᓗᑎᓪᓗ ᐊᑐᓕᖁᔨᔾᔪᑎᓕᐊᖑᓚᐅᖅᑐᓂᒃ ᑲᑎᒪᕐᔪᐊᓚᐅᖅᑎᓪᓗᒋᑦ. 
 
ᓯᕗᓪᓕᖅᐹᒥ ᑲᑎᒪᓚᐅᖅᓯᒪᒻᒪᑕᓂᒃ 1981-ᒥ, ᒥᓂᔅᑕᐃᑦ ᑲᑎᖃᑎᒌᖃᑦᑕᖅᓯᒪᔪᑦ ᐊᕐᕌᒍᑕᒫᑦ 
ᖃᐅᔨᒐᓱᐊᖃᑎᒌᑉᐸᑦᑐᑎᒃ ᖃᓄᖅ ᐱᐅᓯᕚᓪᓕᖅᑕᐅᒐᓱᐊᕈᓐᓇᕐᒪᖔᑕ ᐊᕐᓇᐃᑦ ᐃᓅᓯᖏᑦ ᑕᐅᖅᓰᖃᑎᒌᒍᒪᓪᓗᑎᓪᓗ 
ᐃᓱᒫᓘᑕᐅᕙᑦᑐᓂᒃ ᐊᑦᑐᐃᓂᖃᖅᐸᑦᑐᓂᒃ ᐊᕐᓇᓄᑦ ᑲᓇᑕᒥ, ᐱᓗᐊᖅᑐᒥ ᑮᓇᐅᔭᓕᐅᕈᓐᓇᓂᒃᑯᑦ ᓴᐳᑎᓯᒪᓂᕐᒧᑦ, 
ᐋᓐᓂᖅᑎᖅᑕᐅᖃᑦᑕᓂᕐᒧᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᓕᕆᓂᕐᒧᑦ. 

ᑭᖑᓪᓕᕐᒥ ᐊᕐᕌᒍᑕᒫᖅᓯᐅᑎᖓᓂᒃ ᑲᑎᒪᓂᖃᓛᖅᑐᑦ ᒐᕙᒪᑐᖃᒃᑯᑦ/ᖃᓪᓗᓈᓂ/ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ 
ᒥᓂᔅᑕᐃᑦ ᑲᒪᒋᔭᖃᕐᑐᑦ ᐊᕐᓇᐃᑦ ᐃᓕᓴᕆᔭᐅᓯᒪᓂᖏᓐᓄᑦ ᑲᑎᒪᔨᖏᓐᓂᒃ ᒫᓂᑑᐸᒥ ᓯᑎᐱᕆᒥ 2008. 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᔪᓐᓇᖅᑕᑎᑦ: 
 
ᕗᕋᓃᒃ ᐳᕈᓄ   ᓈᓐᓯ-ᔩᓐ ᐅᐊ 
ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ   ᑐᑭᒧᐊᑦᑎᑦᓯᔨ, ᑐᓴᕋᑦᓴᓕᕆᔨᒃᑯᑦ 
ᐊᓪᓚᕝᕕᖓ ᒥᓂᔅᑕᐅᑉ ᑲᓇᑕᒥ ᐃᑦᑕᕐᓂᓴᓕᕆᔨᒃᑯᑦ   ᐊᕐᓇᐃᑦ ᐃᓕᓴᕆᔭᐅᓯᒪᔪᑦ ᑲᓇᑕᒥ 
  ᐊᒻᒪᓗ ᐊᕐᓇᐃᑦ ᐃᓕᓴᕆᔭᐅᓯᒪᔪᑦ   (613) 995-7839 
(819) 997-7788   
 
ᓈᓐᓯ ᑳᒻᐳᓪ 
ᑐᑭᒧᐊᑦᑎᑦᓯᔨ, ᑐᓴᕋᑦᓴᓕᕆᔨᒃᑯᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᓄᓇᕗᑦ ᒐᕙᒪᖓ 
(867) 975-5714 


